Commentari – ‘art ed orange’

Introducziun

Art – Tgei ei art? Tgi fa art? Daco art?

Art ei veta. Art ei mintgadi. ‘art ed orange’ ei ina retscha da lecziuns che avischinescha igl affon ad ina tematica quotidiana che para aschi atgna sco l’aura en Scozia. Igl affon vegn sensibilisaus per la musa. En in temps spert e raziunal astga ei dar spazis per semiar – duei ei dar spazis per illusiuns e sentiments.

Ils affons s’avischinan cun agid d’in exempel concret ad ina tematica, nua ch’ei dat buca endretg ni falliu. Il giuven Engles Phil Lofthouse ei in artist che ha ughegiau da semiar e che va cun perschuasiun sia via.
Didactica/Metodica da leger

En cass ideal vegn igl artist envidaus. Ina pusseivladad ei era d’introducir la tematica cun ina viseta d’ina casa d’art ni d’ina gallaria.

La sequenza da lecziuns sebasa sill’idea da visiuns, illusiuns, siemis, creativitad, fantasia. Vid igl exempel d’ovra ‘Orange’ realisescha igl affon che caussas san vegnir capidas differentamein. Las notizias ch’ils affons fan enten observar l’ovra ein fetg individualas e dueien era buca vegnir giudicadas. Quei spazi astga igl affon haver. Igl ei sia imaginaziun che decida il process. Igl ei sulettamein in sensibilisar.

La scolara ed il scolar dueien era vegnir confruntai culla damonda dalla ‘creativitad persunala’. Nua sun jeu creativs? Nua sai jeu viver mia creativitad? Co vivel jeu mia creativitad? Co sesentel jeu en muments ch’jeu sun creativs?

Las explicaziuns digl artist tier l’ovra ‘Orange’ ein in exempel d’ina vesta persunala che sto buca influenzar la perspectiva che mintga affon ha dil maletg ‘Orange’.

Ei vegn discussegliau da schar imitar igl affon l’ovra digl artist ell’ura da dessegn. Plitost duei igl affon survegnir la pusseivladad d’esser creativs, sentir l’atgna fantasia. Quei sa esser en fuorma da scriver texts, ni era en fuorma da dessignar, zambergiar, far musica etc.

Cuntinuaziun

- Visetas en casas d’art

- Sentupadas cun artists

- Dis da project culla tematica ‘creativitad e fantasia’

- Leger historias da fantasia

Informaziuns supplementaras

Commentari digl artist tiel maletg ‘Orange’:

Jeu emprovel buca da transmetter cun mes maletgs in messadi alla glieud. Il punct central ei per mei co els ein fatgs. Jeu giavischel semplamein che la glieud hagi plascher da contemplar il product finiu - plascher da cumparter temps cun mia lavur. Quei vala per l’ovra ‘Orange’ sco era per mias autras lavurs.

(Orange, 2004, ieli sin teila da glin, 100cm x 100cm )

